
Chapter 3. nam senem Augustum devinxerat adeo, uti nepotem unicum Agrippam Postumum, 

in insulam Planasiam proiecerit, rudem sane bonarum artium et robore corporis stolide 

ferocem, nullius tamen flagitii conpertum. at hercule Germanicum Druso ortum octo apud 

Rhenum legionibus inposuit adscirique per adoptionem a Tiberio iussit, quamquam esset in 

domo Tiberii filius iuvenis, sed quo pluribus munimentis insisteret. 

Chapter 4. accedere matrem muliebri inpotentia: serviendum feminae duobusque insuper 

adulescentibus, qui rem publicam interim premant, quandoque distrahant. 

Chapter 5. gnarum id Caesari; neque multo post extincto Maximo, dubium an quaesita morte, 

auditos in funere eius Marciae gemitus semet incusantis, quod causa exitii marito fuisset. 

utcumque se ea res habuit, vixdum ingressus Illyricum Tiberius properis matris litteris 

accitur; neque satis conpertum est, spirantem adhuc Augustum apud urbem Nolam an 

exanimem reppererit. 

Chapter 6. nuntianti centurioni, ut mos militiae, factum esse quod imperasset, neque 

imperasse sese et rationem facti reddendam apud senatum respondit. 

Chapter 7. causa praecipua ex formidine, ne Germanicus, in cuius manu tot legiones, 

immensa sociorum auxilia, mirus apud populum favor, habere imperium quam exspectare 

mallet. dabat et famae, ut vocatus electusque potius a re publica videretur quam per uxorium 

ambitum et senili adoptione inrepsisse. 

Chapter 11. quae cuncta sua manu perscripserat Augustus addideratque consilium coercendi 

intra terminos imperii, incertum metu an per invidiam. 

Chapter 12. Inter quae senatu ad infimas obtestationes procumbente, dixit forte Tiberius se ut 

non toti rei publicae parem, ita quaecumque pars sibi mandaretur eius tutelam suscepturum. 

Chapter 13. in Haterium statim invectus est; Scaurum, cui inplacabilius irascebatur, silentio 

tramisit. fessusque clamore omnium, expostulatione singulorum flexit paulatim, non ut 

fateretur suscipi a se imperium, sed ut negare et rogari desineret. 

Chapter 14. candidatos praeturae duodecim nominavit, numerum ab Augusto traditum; et 

hortante senatu ut augeret, iure iurando obstrinxit se non excessurum. 

Chapter 46. At Romae nondum cognito qui fuisset exitus in Illyrico, et legionum 

Germanicarum motu audito, trepida civitas incusare Tiberium quod, dum patres et plebem, 

invalida et inermia, cunctatione ficta ludificetur, dissideat interim miles neque duorum 

adulescentium nondum adulta auctoritate comprimi queat. 

Chapter 47. simul adulescentibus excusatum quaedam ad patrem reicere, resistentisque 

Germanico aut Druso posse a se mitigari vel infringi: quod aliud subsidium si imperatorem 

sprevissent? ceterum ut iam iamque iturus legit comites, conquisivit impedimenta, adornavit 

navis: mox hiemem aut negotia varie causatus primo prudentis, dein vulgum, diutissime 

provincias fefellit. 

Chapter 48. At Germanicus, quamquam contracto exercitu et parata in defectores ultione, 

dandum adhuc spatium ratus, si recenti exemplo sibi ipsi consulerent, praemittit litteras ad 

Caecinam, venire se valida manu ac, ni supplicium in malos praesumant, usurum promisca 

caede. 

Chapter 49. eque legatus aut tribunus moderator adfuit: permissa vulgo licentia atque ultio et 

satietas. mox ingressus castra Germanicus, non medicinam illud plurimis cum lacrimis sed 

cladem appellans, cremari corpora iubet. 

